
 

Nr. 1 Lagt fram í Héraðsdómi 

Reykjavíkur 4. desember 2008 

 
30702 

S T E F N A  
 

AFL Starfsgreinafélag, kt. 560101-3090, 

Egilsbraut 11, 

740 Neskaupstað. 

 

Gerir kunnugt: Að félagið þurfi að höfða mál fyrir Héraðsdómi Reykjavíkur á 

hendur Landsvaka hf., kt. 700594-2549, Hafnarstræti 5, Reykjavík, og Landsbanka 

Íslands hf., kt. 540291-2259, Austurstræti 11, Reykjavík, til viðurkenningar á skyldu 

stefndu til að láta stefnanda í té sundurliðað yfirlit eigna peningamarkaðssjóða 

Landsbanka Íslands hf. yfir tímabilið frá 1. september 2008 til 28. október 2008. 

 

Þá er krafist málskostnaðar samkvæmt málskostnaðarreikningi lögmanns stefnanda 

sem áskilinn er réttur til að leggja fram við aðalflutning málsins ef til hans kemur auk 

álags er nemur virðisaukaskatti af honum. 

 

Málflutningsumboð: Ástráður Haraldsson, hrl., rekur mál þetta fyrir hönd stefnanda. 

 

Málsatvik: Atvik máls þessa eru þau að stefnandi er verkalýðsfélag og félagsmenn 

eru ríflega 9000 talsins. Í samræmi við samninga stefnanda og viðsemjenda hans og  

7. gr. laga nr. 19/1979, var stofnaður sjúkrasjóður stefnanda til þess að veita 

sjóðfélögum hans fjárhagsaðstoð í veikinda-, slysa- og dánartilvikum. Stjórn 

stefnanda fer með yfirstjórn sjóðsins og ber ábyrgð á fjárreiðum hans og ávöxtun í 

samræmi við reglugerð sem um sjúkrasjóðinn gildir. 

 

Hinn 4. júlí 2005 gerði stefnandi og stefndi, Landsbanki Íslands hf., sem jafnframt var 

þáverandi móðurfélag stefnda, Landsvaka hf., samkomulag um eignastýringu 

sjúkrasjóðs stefnanda, sbr. dskj. nr. 3. Í samkomulaginu fólst að stefndu veittu 

stefnanda, sem viðskiptavini, ráðgjöf vegna viðskipta með fjármálagerninga, önnuðust 

vörslu fjármuna og eignastýringu. Stefndi, Landsvaki ehf., annaðist um 

eignastýringuna og fjárvörsluna í samræmi við ofangreint samkomulag milli 

stefnanda og stefnda, Landsbanka Íslands hf. Forstöðumaður eignastýringar hjá 

stefnda, Landsbanka Íslands hf., fékk fullt og ótakmarkað umboð til þess að kaupa 

verðbréf í nafni stefnanda fyrir þá fjármuni sem stefnandi afhenti stefndu, sbr. dskj. 

nr. 5. Um leið og samningur var undirritaður milli málsaðila var gerð sérstök 

fjárfestingastefna í samræmi við ákvæði laga um verðbréfa- og fjárfestingasjóði  

nr. 30/2003, sbr. dskj. nr. 4, og er merkt sem viðauki I við samkomulag málsaðila. Í 

viðauka III þar sem samið var um þóknanir eignastýringar var fjallað sérstaklega um 

upplýsingagjöf, sbr. dskj. nr. 6. Þar er kveðið á um skyldu stefndu til þess að láta 

stefnanda í té upplýsingar ársfjórðungslega um fjárfestingar og ávöxtun síðasta 

tímabils og liðinna tímabila í samanburði við sett markmið og ávöxtun sem almennt 

gerist á fjármagnsmarkaði. Einnig var stefndu skylt að halda samráðsfundi með 

stefnanda eftir óskum og að veita stjórn stefnanda upplýsingar um almenna þróun 

viðskipta með fjármálagerninga ásamt horfum í næstu framtíð. Þá var sérstaklega 

kveðið á um skyldu stefndu til þess að láta stjórn sjóðsins, endurskoðendum og öðrum 

opinberum aðilum í té allar nauðsynlegar upplýsingar sem þessir aðilar óska eftir og í 

því formi sem óskað er og innan þeirra tímamarka sem eðlilegt má teljast. Er ákvæðið 

ekki afmarkað með neinum hætti. 

 

Í kjölfar hruns íslensku bankana og setningu laga nr. 125/2008 um heimild til 

fjárveitingar úr ríkissjóði vegna sérstakra aðstæðna á fjármálamarkaði o.fl. var 

peningamarkaðssjóðum stefndu lokað. Fjármálaeftirlitið gaf í kjölfarið út þau tilmæli 

til rekstrarfélaga verðbréfasjóða að vinna að slitum á öllum peningamarkaðssjóðum 

og sjóðfélögum skyldu greiddar út eignir þeirra í formi innlána. Útgreiðsluhlutfall 

peningabréfa stefnda, Landsbankans hf., varð frá 60% upp í 74,1%, sbr. dskj. nr. 9. Í 

kjölfar útgreiðslunnar óskaði stefnandi eftir því að upplýst yrði um samsetningu 

sjóðanna og vörslur. Stefnandi fékk þá sent yfirlit frá 1. janúar 2008 til 30. september 

2008. sbr. dskj. nr. 8 Þetta yfirlit gefur hvorki tæmandi né sundurgreinanlegar 

upplýsingar um stöðu sjóðanna. Stefnandi telur sig hafa lögvarða hagsmuni af að fá 

slíkt uppgjör um eignasamsetningu sjóðanna við lokun þeirra og viðskipti síðustu 

vikurnar fyrir hrun bankanna. 

 

Stefán H. Stefánsson, stjórnarformaður stefnda Landsvaka hf., og framkvæmdastjóri 

eignastýringarsviðs stefnda Landsbankans hf. og nú NBI hf., óskaði eftir fundi með 

Sverri Albertssyni, framkvæmdastjóra stefnanda, og var sá fundur haldinn þann  

3. nóvember 2008, sbr. dskj. nr. 10. Á fundinum fór Stefán yfir atburðarás síðustu 

dagana fyrir lokun peningamarkaðssjóða stefnda og lýsti þeirri skoðun sinni að 

setning laga nr. 125/2008 hefði sett af stað atburðarás sem valdið hefði því tjóni á 

sjóðunum sem raun varð. Stefnandi óskaði eftir upplýsingum og afritum af skjölum 

sem tengjast ákvörðunum um að loka sjóðnum og gera hann upp. Einnig var óskað 

eftir upplýsingum um verðmat eigna sjóðsins sem og breytingum á eignasamsetningu 

sjóðsins sex vikum fyrir lokun sjóðsins og eignastöðu á þeim tímapunkti. Jafnframt 

var óskað eftir upplýsingum um eignir við lok sjóðsins, breytingum á 

eignasamsetningu sex vikum fyrir lokun sjóðsins og upplýsingum um kaupverð á 

einstökum hlutum sjóðsins. Þá var einnig óskað eftir upplýsingum um innlausnum í 

sjóðinn sex vikum fyrir lokun. Því var hafnað af hálfu stefnda að veita frekari 

upplýsingar en þegar höfðu verið veittar og vísað í því efni til dskj. nr. 8. Var því m.a. 

borið við að stefndi lyti lögmæltri eftirlitsskyldu Fjármálaeftirlitsins og á sér hvíldi 

aðeins lögmælt upplýsingaskylda. Umbeðnar upplýsingar væru undanþegnar 

upplýsingaskyldu stefnda. Vildu stefndu því ekki una því að sæta rannsókn 16 þúsund 

sjálfstæðra rannsakenda og væntanlega átt við sjóðfélaga, sem óskuðu eftir ítarlegri 

upplýsingum um stöðu sjóðanna fyrir lokun þeirra. 

 

Þessu er stefnandi ósammála og telur sig hafa lögvarða hagsmuni af því að fá 

sundurliðað yfirlit yfir eignir peningamarkaðssjóða stefndu í öllum tegundum mynta 

frá 1. september 2008 til þess dags er sjóðirnir voru gerðir upp eða þann 28. október 

2008. Tilraunir stefnanda til þess að fá upplýsingarnar afhentar hafa ekki borið 

árangur og er málshöfðun þessi því óhjákvæmileg. Þann 28. nóvember ritaði stefnandi 

bréf til stefnda sbr. dskj. nr. 15 þar sem enn var ítrekuð krafa um afhendingu gagna og 

sett fram skaðabótakrafa að fjárhæð kr. 167.612.641-. 

 

Málsástæður: Stefnandi byggir á því að hann hafi lögvarða hagsmuni af því að fá 

upplýsingar sem gera honum kleift að leggja mat á hvort farið hafi verið að lögum og 

samningum við umsjón og uppgjör sjóða stefnda. Um leið eru gögnin forsenda fyrir 

því að stefnandi geti lagt mat á það hvort jafnræði sjóðfélaga hafi verið í heiðri haft og 

byggir hann kröfu sína um afhendingu upplýsinganna á meginreglum um jafnræði 

kröfuhafa. Stefnandi hefur sett fram bótakröfu á hendur stefnda þar sem hann telur að 

brotið hafi verið gegn reglum og samningi. Þau gögn sem hann krefst afhendingar á í 

máli þessu eru nauðsynleg honum til að geta grundvallað þá kröfugerð. 

 

Stefndu er stefnt til að þola dóm um viðurkenningu á skyldu til þess að afhenda 

umbeðin gögn um stöðu eigna peningamarkaðssjóðs Landsbanka Íslands hf. á tilteknu 

tímabili fyrir lokun sjóðanna. Samningssamband um eignastýringu er til staðar milli 

stefnanda og stefnda, Landsbanka Íslands hf., sbr. dskj. nr. 3. Peningabréf 

Landsbankans eru fjárfestingasjóður sem starfar óskiptur í samræmi við ákvæði III. 

kafla A í lögum um verðbréfasjóði og fjárfestingasjóði nr. 30/2003. Stefndi Landsvaki 

hf. er rekstrarfélag um sjóðinn og annaðist daglegan rekstur og framkvæmdastjórn 

hans. Annaðist stefndi Landsvaki hf. um eignir sjóðanna og hefur því þær upplýsingar 

sem stefnandi krefst viðurkenningar með dómi á rétti til þess að fá afhentar úr hendi 

stefndu. Þá var það stefndi Landsvaki hf. sem tilkynnti stefnanda um 

útgreiðsluhlutföll fyrir peningabréf Landsbankans, sbr. dskj. nr. 9. 

 

Peningamarkaðssjóðirnir voru í nokkrum tegundum mynta, íslenskum og dönskum 

krónum, evrum, bandarískum dollurum og breskum pundum. Lýtur kröfugerð 

stefnanda að upplýsingum um eignir allra tegunda peningabréfa Landsbankans. 

Stefnandi telur viðskiptalega hagsmunir stefnda af því að gefa ekki upplýsingar um 

sjóð sem búið er að slíta séu engir á meðan stefnandi hefur ríka lögvarða hagsmuni af 

því að fá upplýsingarnar. Stefnandi vísar til ákvæðis í viðauka III í samkomulagi 

málsaðila um að stefndi hefur undirgengist skyldu til þess að láta stjórn stefnanda í té 

nauðsynlegar upplýsingar sem hann óskar eftir og í því formi sem óskað er og innan 

þeirra tímamarka sem eðilegt má teljast. 

 

Stefnandi mótmælir því að á stefndu hvíli ekki skylda til þess að afhenda umbeðnar 

upplýsingar. Stefnandi telur fráleitt að stefndu geti vikist undan því að veita stefnanda 

umbeðnar upplýsingar með vísan til þess að á þeim hvíli lögmælt upplýsingaskylda til 

FME og það leiði til þess að stefndi geti gagnályktað með þeim hætti að honum beri 

ekki að afhenda neinar upplýsingar umfram hina lögmæltu upplýsingaskyldu. Að 

sama skapi telur stefnandi að jafnvel þótt stefndi lúti lögmæltri eftirlitsskyldu 

Fjármálaeftirlitsins geti það ekki leitt til þess að stefndu beri ekki að afhenda öðrum 

upplýsingar sem hafa lögvarða hagsmuni af því að fá upplýsingarnar. Upplýsingarnar 

sem stefnandi krefst með dómi að verði viðurkennt að hann hafi rétt til þess að fá 

afhentar snerta lögvarða hagsmuni stefnanda. Stefnandi sem sjóðfélagi í sjóðum 

stefnda varð af miklum hagsmunum og nemur tjón stefnanda u.þ.b. 168 milljónum 

króna. Til þess að fá skorið úr um það hvort stefnandi geti fengið með einhverju móti 

tjón sitt bætt er nauðsynlegt að rannsaka hvort stefndi hafi farið á skjön við eðlilega 

viðskiptahætti í aðdraganda lokunar sjóðsins og eftir lokun hans. Stefnanda er það 

ómögulegt án upplýsinga sem sundurgreina viðskipti með eignir sjóðsins eftir lokun 

hans sem og innlausnir í aðdraganda lokunar sjóðsins. Kemur sérstaklega til skoðunar 

hvort jafnræðis sjóðsfélaga hafi verið gætt síðustu vikurnar fyrir lokun sjóðsins en 

samkvæmt upplýsingum frá stefnda námu innlausnir úr sjóðnum vikuna fyrir lokun 

rúmum 60 milljörðum króna sem er u.þ.b. 40 % af sjóðnum. Er því eðlilegt að það sé 

skoðað sérstaklega hvort á jafnræði sjóðfélaga hafi verið hallað í einhverjum skilningi 

og hvort réttur stefnanda til skaðabóta sé til staðar á þeim grunni eða öðrum. 

 

Lagarök: Vísað er til meginreglna um jafnræði kröfuhafa og meginreglna um 

skyldu til efnda gerðra samninga. Um málskostnað til ákvæðis 130. gr. eml. en um 

kröfu um álag sem nemur virðisaukaskatti á málskostnað til laga nr. 50/1988, 

stefnandi er ekki virðisaukaskattskyldur aðili og ber nauðsyn til að fá álag sem 

nemur skattinum dæmt úr hendi stefndu. 

 

Sönnunargögn: Við þingfestingu málsins mun stefnandi leggja fram eftirtalin 

sönnunargögn: 

 nr. 1 Stefnu þessa. 

 nr. 2 Skrá yfir framlögð skjöl. 

 nr. 3 Samningur um eignastýringu, dags. 4. júlí 2005. 

 nr. 4 Viðauki I, Fjárfestingastefna, dags. 4. júlí 2005. 

 nr. 5 Viðauki II, Umboð, dags. 4. júlí 2005. 

 nr. 6 Viðauki III, Þóknanir eignastýringar, dags. 4. júlí 2005. 

 nr. 7 Viðauki I*, Fjárfestingastefna, dags. 8. mars 2006. 

 nr. 8 Yfirlit frá 1. janúar til 30. september 2008. 

 nr. 9 Tilkynning til sjóðfélaga í peningabréfum Landsbankans. 

 nr. 10 Fundargerð fundar, dags. 3. nóvember 2008. 

 nr. 11 Uppgjörsnóta vegna uppgjörs 28. október 2008. 

 nr. 12 Reglur um peningabréf Landsbankans ISK. 

 nr. 13 Útprentun úr hlutafélagaskrá fyrir stefnda, Landsvaka hf. 

 nr. 14 Útprentun úr hlutafélagaskrá fyrir stefnda Landsbanka hf. 

 nr. 15 Bréf stefnanda til stefnda 28. nóvember 2008 

 

Fyrirkall: Fyrir því stefnist hér með Stefáni H. Stefánssyni, kt. 261271-5679, 

Tjarnarmýri 21, Seltjarnarnesi, stjórnarformanni f.h. Landsvaka hf., kt. 700594-2549, 

Hafnarstræti 5, Reykjavík, og Lárusi Finnbogasyni, kt. 270959-3189, Brekkubæ 35, 

Reykjavík, stjórnarformanni, f.h. Landsbanka Íslands hf., kt. 540291-2259, 

Austurstræti 11, Reykjavík, til að mæta á dómþingi Héraðsdóms Reykjavíkur, sem 

háð verður í dómsal nr. 102, dómhúsinu við Lækjartorg, Reykjavík, þann 4. desember 

2008, kl. 10:00 er mál þetta verður þingfest til þess þar og þá, ef ekki verður sátt í 

málinu, að sjá skjöl og skilríki í dóm lögð, á sókn sakar og dómkröfur að hlýða, til 

sakar að svara og dóm að þola. Verði ekki mætt af hálfu stefnda má búast við að 

útvistardómur gangi í málinu. Stefnufrestur ákveðst þrír dagar. 

 

 

Reykjavík, 1. desember 2008 

 

 

___________________________ 

Ástráður Haraldsson hrl. 
 

 

Reykjavík_______2008. 

Mér nægjanlega birt f.h. stefndu 

sem falið hafa mér að sækja þing 

við þingfestingu máls þessa. 

Fallið er frá stefnufresti. 

 

 

_____________________________ 


